
আবো একডাল পৰিলেক কঙ্কালত।

ঢলিয়া পড়িলা ৰাজা গাৱে নাহি তত॥

দেখিয়া অসুৰ খেদি গৈলেক লৱৰি।

বান্ধিবাক আনিলেক নাগ পাশ জৰী॥৪২

দুই হাতে দুই ভৰি ধৰিলা জপাই।

বান্ধিলেক নৃপতিক মেঢ়াই মেঢ়াই॥

শৰীৰৰ বলে বান্ধিলেক টান কৰি।

মৃত প্ৰায় যুধিষ্ঠিৰ থাকিলন্ত পৰি॥৪৩

নৃপতিক ফেলাই থৈলন্ত কত দূৰে।

দ্ৰৌপদীৰ মুখ চাই মাতন্ত অসুৰে॥

ৰাজা যুধিষ্ঠিৰৰ যে বধিলো পৰাণ।

ভজিবি কি নভজিবি দিয়া সমিধান॥৪৪

নভজিলে আজি মই নেৰিবো সুন্দৰী।

মোহোৰ হাতৰপৰা যাবি কেনে কৰি॥

যদি গহ কৰ মাত সিয়ো চাৰি পতি।

মাৰিয়া পঠাওঁ যম সদনক প্ৰতি॥৪৫

অসুৰৰ বাণী শুনি দ্ৰুপদ জীয়াৰী।

কান্দিবে লাগিলা আতি আৰ্ত্তনাদ কৰি॥

হৰি হৰি কিনো মই পাপী অভাগিনী।

কিসে প্ৰাণ ধৰো মই যুধিষ্ঠিৰ বিনি॥৪৬

মোহোৰ কাৰণে পঞ্চ পতিৰ বিঘাত।

ৰসাতলে যাওঁ বসুমতী দিয়া ফাট॥

